
Ed. 597. Frumvarp til laga [190. mál]
um Framleiðslusjóð landbúnaðarins.

Flm.: Ásgeir Bjarnason, Páll Þorsteinsson.

1. gr.
Stofna skal sjóð, er nefnist Framleiðslusjóður landbúnaðarins. Sjóðurinn skal

vera í vörzlu Búnaðarbanka Íslands.

2. gr.
Hlutverk Framleiðslusjóðs landbúnaðarins er að veita framleiðendum land-

búnaðarafurða fjárhagslegan stuðning í formi lána eða framlaga til lækkunar á
framleiðslukostnaði eða til annarra aðgerða, er stuðli að því, að bændur fái notið
hliðstæðra kjara og aðrar vinnandi stéttir.

3. gr.
Stofnfé sjóðsins er framlag úr ríkissjóði á árinu 1968, 60 milljónir króna.
Rikisstjórninni fyrir hönd ríkissjóðs er heimilt að taka þetta fé að láni.

4. gr.
Landbúnaðarráðherra skipar þriggja manna sjóðsstjórn eftir tilnefningu fram-

leiðsluráðs landbúnaðarins.
5. gr.

Um framkvæmd laga þessara, þar á meðal verksvið stjórnarinnar, fjárframlög
úr sjóðnum og lánveitingar, skal kveða nánar á í reglugerð, er landbúnaðarráðherra
setur eftir tillögum framleiðsluráðs landbúnaðarins.

6. gr.
Lög þessi öðlast þegar gildi.

Greinargerð.
Flutningsmenn þessa frv. líta svo á, að fjárhagserfiðleikar bændastéttarinnar

séu nú slíkir, að ábyrgðarhluti sé fyrir Alþingi að ljúka fundum án þess að taka
þau mál til meðferðar.

Flutningsmenn vekja sérstaka athygli á því, að verkefni þau, er fyrir Alþingi
liggja, og mat meiri hluta alþingismanna á mikilvægi þeirra hljóta, ef allt er með
felldu, að ráða lengd þingtímans hverju sinni.

Árið 1966 lækkuðu tekjur bænda verulega. En tekjur allra annarra starfshópa
jukust mikið, og verðlag fór ört hækkandi.

Árferði var óhagstætt landbúnaði 1967, og var augljóst, þegar leið á árið, að
hagur bænda færi enn versnandi með stórauknum tilkostnaði.

Búvöruverð var ákveðið með úrskurði 1. desember og hækkaði um 0.23%. Gengis-
lækkun reið yfir um þær mundir.

Bændasamtökin höfðu s. I. haust forgöngu um útvegun nokkurs lánsfjár til
fóðurbætiskaupa í kalsveitum, og búvöruverð hækkaði um 3% frá áramótum vegna
hækkana á rekstrarvörum. En hvort tveggja hrökk skammt til að mæta vetrarhörk-
um og verðlagshækkunum.

Forustumenn bænda áttu marga viðræðufundi með landbúnaðarráðherra, eink-
um síðari hluta árs, og leituðu stuðnings ríkisvaldsins í einu eða öðru formi. .

Á aukafundi Stéttarsambands bænda, 7. og 8. febr. s.l., "Vorufjárhagsmál land-
búnaðarins rædd. Nefnd fimm fundarmanna ásamt stjórn Stéttarsambandsíns gekk
á fund forsætisráðherra og landbúnaðarráðherra, skýrði ástand og horfur og lagði
fram sem viðræðugrundvöll ályktun aukafundarins, svo hljóðandi:

"Vegna þess ástands í landbúnaðinum, sem skapazt hefur vegna nýafstaðinnar
dómsniðurstöðu yfirnefndar í verðlagsmálum og aukinnar dýrtíðar af völdum gengis-
fellinga, ákveður aukafundur Stéttarsambands bænda í febrúar 1968 að kjósa 5
menn til þess, ásamt stjórn Stéttarsambandsins, að ganga á fund ríkisstjórnar Is-
lands og bera fram m. a. eftirfarandi:
1. Að bændum verði tryggt grundvallarverð á framleiðslu yfirstandandi verðlags-

árs og á þær birgðir framleiðsluvara, sem til voru við upphaf þess.
2. Að rekstrarlán til landbúnaðarins verði stóraukin.
3. Að lausaskuldum bænda verði breytt í föst lán með hóflegum vöxtum.
4. Að gefinn verði frestur á afborgun stofnlána í Búnaðarbanka Íslands.
5. Að tilbúinn áburður verði greiddur niður á komandi vori, svo hann hækki ekki

í verði frá því, sem var á fyrra ári.
6. Að felld verði brott gengistrygging á stofnlánum vinnslustöðva og ræktunar-

sambanda.
7. Að tollar af landbúnaðarvélum og varahlutum til þeirra verði lækkaðir eða

felldir niður með öllu.
8. Að ríkisstjórnin verðbæti ull og gærur af framleiðslu verðlagsársins 1966-1967.
9. Að sett verði nú þegar reglugerð samkvæmt ákvæðum 45. gr. framleiðsluráðslag-

anna, sem kveði nánar á um framkvæmd II. kafla laganna."

Forsætisráðherra kvað ríkisstjórnina mundu íhuga málið vandlega, og lagði til,
að stjórn Stéttarsambands bænda héldi áfram viðræðum við landbúnaðarráðherra.
Var það gert.

Hinn 20. marz ritaði stjórn Stéttarsambandsins forsætisráðherra:
"Með tilvísun til viðtals stjórnar Stéttarsambands bænda, ásamt þar til kjörinni

nefnd, við yður og landbúnaðarráðherra 8. febr. s. l. varðandi vandamál bænda-
stéttarinnar og tillögur aukafundar Stéttarsambands bænda, sem þá stóð yfir, vil
ég mælast til að fá svar ríkisstjórnarinnar við því, hvort komið verði á móti bænda-
stéttinni i einhverju þeirra atriða, sem um var rætt.

Sérstaklega viI ég mælast til að fá svör varðandi 1., 5. og 8. lið í tillögum auka-
fundarins, sem hér með fylgja.

Nauðsynlegt er að gera aðrar ráðstafanir varðandi uppgjör á útflutningsafurðum
bænda, þegar útflutningsbætur þrýtur, annaðhvort að stöðva útflutning eða ákveða
mikla verðjöfnun milli söluaðila og á þann hátt tryggja, að hægt verði að standa
i skilum með afurðalánin í Seðlabanka Íslands, um leið og uppgjör útflutningsins
fer fram.

Boðað hefur verið til fundar í framleiðsluráði landbúnaðarins þriðjudaginn
26. þ. m. til að ræða þessi alvarlegu vandamál og taka um þau ákvarðanir. Aríðandi
er að fá svar við málaleitan Stétlarsambandsins fyrir þann tima.

Virðingarfyllst,
f. h. stjórnar Stéttarsambands bænda,

Gunnar Guðbjartsson."

Þessu bréfi svaraði landbúnaðarráðherra 23. marz:
"Sem svar við bréfi, dags. 20. þ. m., skal þetta tekið fram:
Um þau atriði er greinir í 1., 5. og 8. tölulið í tillögum aukafundar Stéttar-

sambandsins, skal tekið fram, að ríkissjóður hefur ekki fé aflögu til þess að verða
við þessum óskum Stéttarsambandsins.

. Að þvi er varðar tillöguna í 2. tölulið er þess að geta, að samkvæmt útreikning-
um Hagstofunnar er mjög óhagstætt fyrir rikissjóð að greiða niður áburðarverð.
Hins vegar er i athugun, hvort unnt sé að auka rekstrarlán til bænda til að auðvelda
þeim kaup á áburði á næsta vori.

Landbúnaðarráðuneytið, 23. marz 1968.
Ingólfur Jónsson."

Þegar ríkisstjórnin hafði þannig synjað síðustu málaleitan Stéttarsambandsins,
án þess að hreyfa nýjum hugmyndum til lausnar vandanum að einhverju leyti, þá
ritaði stjórn, StéUarsambands bænda þingflokkunum fjórum ýtarlegt bréf, dags.
29. marz, og fór fram á það, að þeir tækju mál þessi til meðferðar. Bréfið er svo
hljóðandi:

"Reykjavik, 29. marz 1968.
Stjórn Stéttarsambands bænda hefur ákveðið að snúa sér til allra þingflokka

á Alþingi með ósk um aðstoð þeirra til úrlausnar á fjárhagserfiðleikum bænda-
stéttarinnar .

Á aukafundi Stéttarsambands bænda, sem haldinn var í Bændahöllinni dagana
7. og 8. febr. 1968,var rætt um þessa erfiðleika, sem eru til komnir af eftirfarandi
ástæðum:
1. Vegna óhagstæðs úrskurðar um verðlag á s.Lhausti miðað við framleiðslu-

kostnað.
2. Vegna stóraukins tilkostnaðar við búrekstur í vetur, sökum harðinda og hey-

skorts víða um land.

3



3. Vegna óhagstæðrar markaðsþróunar erlendis að undanförnu, lækkaðs verðs
og sölutregðu á ull og gærum, lokunar á saltkjötsmarkaði i Noregi o. fl.

4. Vegna stórhækkaða framleiðslukostnaðar í kjölfar nýafstaðinnar gengisbreyt-
ingar.
Af þessum ástæðum öllum eru þegar miklir fjárhagserfiðleikar hjá mörgum

bændum og munu þó fara vaxandi, þegar líður fram á sumarið, og það er augljóst
nú þegar, að hætta er á, að allstór hluti bændastéttarinnar geti ekki keypt áburð á
komandi vori. Af því kynni að leiða, að sá hluti stéttarinnar mundi flosna upp og
flytja til þéttbýlisins og keppa um vinnu og húsnæði þar. Og mundi slík þróun
vafalaust auka á vandamál, sem fyrir eru á því sviði.

Fyrirsjáanlegt er, að útflutningsuppbætur þær, sem rikissjóður greiðir á út-
fluttar landbúnaðarvörur skv. 12. gr. laga nr. 101 frá 8. des. 1966, duga ekki til,
að framleiðendur búvöru fái fullt verðlagsgrundvallarverð á yfirstandandi ári, og
vantar verulega mikið á það. Til viðbótar við aðrar og áður greindar ástæður munu
bændur verða fyrir verulegu fjárhagstjóni af þessum sökum.

Aukafundur Stéttarsambands bænda i vetur samþykkti tillögur til úrlausnar á
fjárhagserfiðleikum bænda og sendast þær hér með, svo og skýrsla Hagstofu Islands
um tekjuskiptingu atvinnustéttanna árið 1966.

Stjórn Stéttarsambandsins óskar þess, að þingflokkarnir taki höndum saman
um að finna þá lausn, sem tryggir, að kjör bænda verði ekki að mun lakari en
annarra stétta, t. d. með fjárstuðningi af fé úr ríkissjóði til að létta af bændum
halla af birgðum útflutningsvara, sem til voru s. I. haust, og tryggja bændum
úrskurðað verðlagsgrundvallarverð á þessu ári, um leið og aðrar tillögur Stéttar-
sambandsins yrðu teknar til vinsamlegrar yfirvegunar.

En til að reyna að draga úr óhagkvæmrí framleiðslu búvara eftirleiðis verði
lögbundnar heimildir til handa framleiðsluráði landbúnaðarins, t. d. um:
1. Að draga úr framleiðslu búvöru í þéttbýli með því t. d. að greiða ekki útflutn-

ingsbætur til þeirra framleiðenda. En þeir framleiða nú ca. 7-10% kinda-
kjötsins.

2. Að heimilt verði að skammta kjarnfóður og skattleggja óhóflega notkun þess
eða skattleggja allt kjarnfóður og nota féð til verðjöfnunar eða ýmiss konar
hagræðingar við búvöruframleiðsluna.
Að sjálfsögðu er stjórn Stéttarsambands bænda reiðubúin að ræða þessi mál

við fulltrúa þingflokkanna og taka nýjar hugmyndir um lausn vandans til yfir-
vegunar. Nauðsynlegt er að fá svör þingflokkanna við erindi þessu sem allra
fyrst.

Með tilvísun til aðgerða Alþingis Í vetur til stuðnings sjávarútveginum i þreng-
ingum þeim, sem hann á við að etja, svo og yfirlýsingar, sem gefin var við lausn
nýafstaðinna verkfalla, um almenna aðstoð við atvínnuvegína, teljum við ekki
ósanngjarnt, að komið verði til móts við landbúnaðinn nú til lausnar á erfiðleikum
hans.

Virðingarfyllst,

f. h. stjórnar Stéttarsambands bænda,
Gunnar Guðbjartsson."

Þingflokkur Framsóknarmanna ræddi bréfið á fundi 2. april og ákvað að rita
hinum flokkunum á þessa leið:

"Stjórn Stéttarsambands bænda hefur með bréfi, dags. 29. marz s.l., snúið
sér til þingflokkanna með ósk um sameiginlega aðstoð þeirra til úrlausnar á fjár-
hagserfiðleikum bænda stéttarinnar .

Þingflokkur Framsóknarmanna telur brýna nauðsyn bera til, að þingflokkarn-
ir ræðist við um úrlausnir í þessu vandamáli og kjósi til þess fulltrúa af sinni
hálfu. Er það von hans, að aðrir flokkar geti á þá málsmeðferð fallizt, og væntir

svars þeirra hið allra fyrsta, en augljóst er, að málið þolir nálega enga bið, þar sem
finna þarf úrræði fyrir þingslit.

Framsóknarflokkurinn hefur tilbúna fulltrúa af sinni hendi til þess að fjalla
um málið."

Alþýðubandalagið tjáði formanni þingflokksins, að það væri reiðubúið til við-
ræðna. En stjórnarflokkarnir neituðu báðir. Svarbréf þeirra eru svo hljóðandi:

"Reykjavík, 9. apríl 1968.
Sem svar við bréfi yðar, dags. 2. apríl 1968, skal yður tjáð, að í dag hefur

stjórn Stéttarsambands bænda verið skrifað bréf það, sem hér með fylgir samrit af.

Bjarni Benediktsson."

"Reykjavík, 9. apríl 1968.
Bréf stjórnar Stéttarsambands bænda, dags. 29. marz s.L, barst mér í hendur

hinn 2. apríl s.L, og var það lagt fyrir næsta fund í þingflokki Sjálfstæðismanna,
sem haldinn var hinn 8. apríl s. 1. Fundarmenn voru sammála um, að sú máls-
meðferð, sem stungið er upp á í bréfi, dags. 29. marz, muni ekki auðvelda lausn
þeirra vandamála bænda, sem þar um ræðir, enda er stjórn Stéttarsambands bænda
í sambandi við ríkisstjórnina um þau, og ríkisstjórnin mun að sjálfsögðu veita
þeim þá afgreiðslu, sem efni standa til og þingfylgi er fyrir.

Bjarni Benediktsson."
"Reykjavík, 8. apríl 1968.

Þingflokkur Alþýðuflokksins hefur veitt viðtöku bréfi yðar, dags. 2. apríl,
varðandi erindi stjórnar Stéttarsambands bænda, dags. 29. marz s. 1. Þingflokkur
Alþýðuflokksins telur ekki ástæðu til að tilnefna sérstakan fulltrúa til að fjalla um
þetta mál, en mun athuga erindi Stéttarsambandsins með venjulegum hætti.

F. h. þingflokks Alþýðuflokksins,
Gylfi Þ. Gíslason."

Rétt þótti að rekja glögglega í greinargerð aðdraganda þess, að frv. þetta er
fram borið. Stjórn Stéttarsambands bænda hefur að undanförnu leitað samninga
við ríkisstjórnina um fyrirgreiðslu í einni eða annarri mynd. A meðan þær umleit-
anir fóru fram, töldu flm. þessa frv. óeðlilegt, að einstakir þingmenn tækju málið
upp i þingdeild á þennan hátt. En eftir að sýnt er, að ríkisstjórnin ætlar ekki að
sinna málinu og formenn stjórnarflokkanna hafa hafnað viðræðum milli þingflokka,
þá varð ekki hjá því komizt, því að eins og áður er tekið fram, þá þolir þetta mál
nær enga bið, að okkar dómi.

Til áréttingar því, er hér hefur verið sagt um alvarlegar horfur í efnahagsmál-
um landbúnaðarins, verða hér rifjuð upp örfá atriði varðandi þróunina síðustu
missiri og minnzt á nokkrar staðreyndir, sem nú liggja fyrir.

Haustið 1965 setti landbúnaðarráðherra lög um verðlagningu landbúnaðarvara.
Til þess lágu ástæður, sem hér verða ekki raktar.

Kaupgjaldsliður bóndans og verð á ull og gærum var hvort tveggja ákvarðað
i lögunum sjálfum. Við ákvörðun kaupgjalds voru eldri ákvæði og fyrri venjur
sniðgengnar bændum til tjóns. Verðákvörðun bráðabirgðalaganna á ull og gærum
reyndist óraunhæf og bændum í óhag.

Árið 1966var verðlag búvöru ákveðið með samningum. Það haust var og samið
við ríkisstjórnina um þýðingarmiklar fyrirgreiðslur landbúnaðinum til handa í
formi lánsfjárútvegunar og framlaga til sjóða. Meðalhækkun á afurðaverði í grund-
velli varð 10.8% þetta haust, en 11.2% árið áður. Þetta nægði þó hvergi nærri til

þess að halda í horfi, hvað þá að bæta hlut bænda stéttarinnar, sem samkv. skýrslum
Hagstofu Íslands var tekjulægst allra starfsstétta. Bar þar einkum þrennt til:

1. Vegna kólnandí veðurfars minnkar heyfengur af hverri einingu ræktaðs
lands, en notkun tilbúins áburðar og fóðurbætis vex margfalt meira en magn
afurða. Athuganir sýna, að 1967 er notað 27.5% meira af köfnunarefnisáburði fyrir
einingu búfjár en 1962. Og veturinn 1966-67 er kjarnfóðurnotkun ábúfjáreiningu
rösklega 100% meiri en veturinn 1961-62.

2. Mikið verðfall á erlendum mörkuðum á ull og gærum og mikill samdráttur
og allt að því lokun á bezta kjötmarkaði Íslendinga, þ. e. í Noregi.

3. Ör og látlaus verðbólguþróun innanlands, sem gert hefur allan útflutning
búvara óhagstæðari með ári hverju.
. Haustið 1967 náðist ekki samkomulag um verðlagsgrundvön landbúnaðarins.
Ur skurður féll í yfirnefnd 1. desember um 0.23% meðalhækkun afurðaverðs.

Um þessar mundir var gengi íslenzkrar krónu lækkað, og erlendur gjaldeyrir
hækkaði þar með um 33 %.

Vetur lagðist snemma að og hefur verið harður og gjaffelldur víða um land.
Nú við sumarmál 1968, eftir þá óheillaþróun, sem hér hefur verið rakin i

örfáum dráttum, liggja m. a. fyrir upplýsingar um eftirfarandi:
1. Meðalbrúttótekjur kvæntra bænda árið 1966 lækka frá fyrra ári um 3%.

(Hagtíðindi nr. 2 1968, tafla 3 á bls. 44.) Samkvæmt sömu töflu hækka meðaltekjur
annarra stétta frá 8.2% til 31 %. Hækkun meðaltekna frá 1965 til 1966, meðaltal
allra, nemur 16.5%.

2. Af sömu heimildum (Hagtíðindi nr. 2 19(8) má ráða, að árið 1966 vanti
kringum 50% á tekjujafnrétti kvæntra bænda og þeirra stétta, er laun þeirra skulu
miðast við að lögum. En samkvæmt skýringum Hagstofunnar (bls. 38-39) er óhægt
um nákvæm an samanburð.

Hagskýrslur um tekjur stéttanna árið 1967 eru enn ekki fyrir hendi.
3. Vangreidd árgjöld af stofnlánum landbúnaðarins hafa aldrei verið meiri

við áramót en nú.
4. Lausaskuldir bænda hjá verzlunarfélögum hafa mjög viða aukizt mikið árið

1967, og er sú staðhæfing auðsönnuð.
5. Mikið hefur borið á því, að bændur séu nú krafðir Um ábyrgð sveitarsjóðs

fyrir kaupum á fóðurbæti og jafnvel matvöru.
6. Rætt hefur verið um það að krefjast hreppsábyrgðar fyrir kaupum á til-

búnum áburði í ýmsum héruðum. Munu slíks engin dæmi, frá þvi að verzlun hófst
með þá vöru hérlendis.

7. Endurskoðuð framleiðslu- og afsetningaráætlun framleiðsluráðs landbún-
aðarins bendir til þess, að um 80 milljónir króna muni vanta, til þess að bændur
fái verðlagsgrundvallarverð fyrir búsafurðir á yfirstandandi verðlagsári.

Af framansögðu má ljóst vera, að fjárhagserfiðleikar bændastéttarinnar eru
alvarlegir og aðgerðir þola ekki bið.

Með frv. þessu er lagt til, að landbúnaðinum sé veitt nokkur fyrirgreiðsla nú
þegar, líkt og gert er með framlagi í Stofnfjársjóð sjávarútvegsins. En næsta reglu-
legt Alþingi hlýtur að fjalla um málefni landbúnaðarins í heild.

